
Numri i lëndës: 2022:105364 

Datë: 09.11.2023 

Numri i dokumentit:     04896382 

 

C.nr.567/22 

 

GJYKATA THEMELORE NË GJILAN, Departamenti i Përgjithshëm, gjyqtarja Kaltrinë 

Haliti, me bashkëpunëtoren profesionale Edona Zuzaki, në çështjen juridike kontestimore të 

paditëses M.A nga Gjilani, të cilin e përfaqëson sipas autorizimit F.S, avokat nga Gjilani, 

kundër të paditurës Policia e Kosovës, Rr. “Luan Haradinaj”, pn,  e përfaqësuar nga Avokatura 

Shtetërore, me objekt kontesti kompenzimi i shpërblimit për pagat mujore me pagën e fund 

vitit për shkak të vlerësimit të kënaqshëm dhe mungesës së masave disiplinore si dhe 

kompensimin e shpenzimeve për shujtë ditore, me vlerë të kontestit prej 2, 735.00 euro, jashtë 

seancës, më datën 09.11.2023, mori  këtë:  

 

 

A K T G J Y K I M  

 

I. APROVOHET PJESËRISHT si e bazuar kërkesëpadia e paditëses M.A nga Gjilani, e 

ushtruar kundër të paditurës  Polica e Kosovës dhe  detyrohet e paditura, që paditëses, në emër 

të shpërblimit për pagat mujore për shkak të vlerësimit të kënaqshëm dhe mungesës së masave 

disiplinore për vitet 2018, 2019 dhe 2020, t’ia paguaj tri paga mujore  në shumën e 

përgjithshme 1, 833.27 euro, me kamatë ligjore prej 8% në vit, nga data e parashtrimit të padisë 

24.05.2022 deri në pagesën përfundimtare, në afat prej 7 ditëve, nga pranimi i këtij aktgjykimi, 

nën kërcënim të përmbarimit.  

 

II. REFUZOHET si e pa bazuar  pjesa tjetër e kërkesëpadisë së paditëses, M.Anga Gjilani, me 

të cilën ka kërkuar që të detyrohet e paditura,  t’ia paguaj në emër të kompenzimit për shujtë 

ditore për vitet 2018, 2019, dhe 2020, shumën prej  902.00 euro, nga data e  parashtrimit të 

padisë deri në pagesën përfundimtare 

 

III. DETYROHET e paditura që paditëses t’ia kompensojë shpenzimet e procedurës në shumë 

prej 144.00 Euro. 

A r s y e t i m   

 

Paditësja, me datë 24.05.2021. përmes përfaqësuesit së saj me autorizim, ka paraqitur padi 

kundër të paditurës Policisë së Kosovës, me objekt kontesti kompenzimi i shpërblimit për pagat 

mujore me pagën e fund vitit për shkak të vlerësimit të kënaqshëm dhe mungesës së masave 

disiplinore si dhe kompensimin e shpenzimeve për shujtë ditore. Paditësja në padi thekson 

është në marrëdhënie pune tek e paditura dhe e njëjta është e sistemuar në vendin e punës, në 

Drejtorinë Rajonale të Policës Kufitare, Lindja, PKK Muqibabë, në pozitën “Zyrtare Policore”, 

ashtu që në bazë të nenit 54 të Ligjit me numër 04-L-076 për Policinë e Kosovës dhe  nenit 29 

par.1 dhe 2 të Udhëzimit Administrativ nr. 02/2018 mbi Marrëdhënien e Punës në Policinë e 

Kosovës të datës 14.11.2018, konkretisht pretendon se i takon kompensimi për shujtë ditore, 

për ditët e pranisë në punë, për 458 ditë pune për periudhën kohore nga data 14.11.2018, pra që 

nga data e hyrjes në fuqi të Udhëzimit Administrativ e deri me datë 31.12.2021, ku vlera e 

kompenzimit të shpenzimit për shujtë për një ditë është 2 Euro. Gjithashtu, bazuar në nenin 29 

par 2 të Udhëzimit të lartcekur, pretendon se i takon shpërblimi në vlerë të një page të rregullt 

mujore të fundit  të vitit, dhe atë për vitin 2018, shuma prej 611.09 euro, vitin 2019 shuma prej 

611.09 euro, vitin 2020 shumën prej 611.09 euro, gjithsej në shumë prej 2, 735.27 euro, ku për 

realizimin e këtyre të drejtave thekson se i është drejtuar të paditurës me kërkesë, por që kjo e 

fundit ka refuzuar kërkesën në mungesë të mjeteve financiare. Si prova për të vërtetuar 

pretendimet e saj, ka paraqitur:  Kontratën e punës nr. 6069/10 e datës 23.04.2010, vërtetimin e 

punësimit i datës 14.09.2021, kërkesa e datës 07.04.2022,  orari i vijueshmërisë në punë dhe 

formularët e vlerësimit të përformancës për vitet 2018, 2019 dhe 2020.  Shpenzimet e 

procedurës i ka kërkuar të specifikuara dhe atë për përpilimin e padisë shumën prej 104 euro 

dhe taksën gjyqësore në shumë prej 40 euro. 

 

E paditura, me datë 07.10.2022, ka paraqitur përgjigje në padi, me të cilën e ka kundërshtuar në 

tërësi si të pabazuar kërkesëpadinë e paditëses, duke  theksuar se Ministria e Financave, ka 

refuzuar implementimin e udhëzimit administrativ në mungesë të mjeteve financiare dhe ka 

propozuar që të refuzohet kërkesëpadia e paditëses. 

 

Gjykata, pas pranimit të përgjigjes në padi, i ka vlerësuar kushtet ligjore nga neni 398 i Ligjit 

për Procedurën Kontestimore (LPK), me të cilin përcaktohet se “kur gjykata, pasi t’i arrijë 

përgjigja në padi, konstaton se ndërmjet palëve nuk është kontestuese gjendja faktike, dhe se 

nuk ekzistojnë pengesa të tjera për dhënien e vendimit meritor, atëherë ajo pa caktuar fare 

seancë gjyqësore, mund ta jep aktgjykimin me të cilën e pranon si të themeltë kërkesëpadinë”, 

e lidhur  me nenin 10, paragrafi 1,  të të njëjtit ligj se “Gjykata ka për detyrë të përpiqet që 

procedura të zhvillohet pa zvarritje dhe me sa më pak shpenzime” dhe ka gjetur se në këtë 

çështje juridike kontestuese plotësohen  kushtet ligjore për marrjen e aktgjykimit pa shqyrtim 

kryesor, duke i kontribuar  ekonomizimit dhe efikasitetit të procedurës. Deri te ky përfundim 

gjykata ka ardhur  pas analizimit dhe vlerësimit të provave si dhe përgjigjes në padi, ku e 

paditura në përgjigjje në padi nuk e ka kontestuar gjendjen faktike dhe faktet vendimtare të 

çështjes, pra nuk ka kontestuar  marrëdhënien e punës, ditët e pranisë në punë, vlerësimin e 

performancës, madje as bazën ligjore të kërkesëpadisë, vetëm se ka pretenduar që për shkak të 

mungesës së mjeteve buxhetore, kjo bazë ligjore nuk është e obligueshme. Ndërsa, për pjesën 

refuzuese u bazua në  nenin  399.1  të LKP-ës që përcakton se “Kur gjykata, pasi t’i arrijë 

përgjigja në padi, konstaton se nga faktet e treguara në padi nuk del themelësia e 

kërkesëpadisë, atëherë ajo do te jep vendimin meritor me të cilin refuzohet si e pathemeltë 

kërkesëpadia”. 

 

Përkundrejt mos kontestimit të saj, gjendja faktike u vërtetua edhe me provat e propozuara:  

Nga vërtetimin e punësimit i datës 14.09.2021, u vërtetua se paditësja është e punësuar me orar 

të plotë në Policinë e Kosovës që nga data 22.05.2000 dhe paga e saj momentale është 611.09 

euro për një muaj kalendarik. 

 

Nga formularët e vlerësimit të përformancës për vitet 2018, 2019 dhe 2020, u vërtetua se 

paditësja përgjatë viteve 2018, 2019 dhe 2020 është vlerësuar pozitivisht nga eprorët e saj dhe 

nuk ka pasur procedurë diciplinore të inicuar kundrejt saj.  

 

Nga kërkesa e datës 07.04.2022, u vërtetua se paditësja i është drejtuar Drejtorisë së 

Përgjithshme e Policës së Kosovës, për kompensimin e këtyre kërkesave. 

 

Bazuar në gjendjen faktike të elaboruar si më lartë, Gjykata vlerëson se në rastin konkret gjejnë 

zbatim dispozitat e Ligjit të Punës Nr.03/L-212, dispozitat  e Ligjit Nr. 04/L-076 për Policinë, 

si dhe dispozitat e Udhëzimit Administrativ Nr.02/2018, i datës 14.11.2018 mbi Marrëdhënien 

e Punës në Policinë e Kosovës. 

Në nenin 55 par.1 të Ligjit të Punës Nr.03/L-212 përcaktohet se: “I punësuari ka të drejtë në 

pagë, e cila përcaktohet me Kontratën e Punës, në pajtim me këtë ligj, Kontratën Kolektive, 

Aktin e Brendshëm të Punëdhënësit”. Në nenin 44 par.2 të Ligjit Nr. 04/L-076 për Policinë 

përcaktohet se: “Marrëdhënia e punës për personelin policor rregullohet me akt nënligjor” 

ndërsa neni 55 par.1 nënpar.1.7 i këtij Ligji përcakton se: “Drejtori i Përgjithshëm nxjerr aktet 

nënligjore për marrëdhënien e punës, siç përshkruhet në paragrafin 2. të nenit 44 të këtij 

ligji”. Në nenin 29 paragrafi 2 të Udhëzimit Administrativ Nr.02/2018, i datës 14.11.2018 mbi 

Marrëdhënien e Punës në Policinë e Kosovës, përcaktohet se: “Personelit të Policisë të cilët 

kanë marrë vlerësim të kënaqshëm dhe të cilët nuk kanë qenë subjekt i shqiptimit të ndonjë 

mase disiplinore brenda vitit përkatës, do të përfitojnë si shpërblim një pagë mujore 

ekuivalente me pagën e rregullt mujore në fund të vitit”. Andaj në rastin konkret gjykata gjeti 

se e paditura ka pasur për detyrim që paditëses si e punësuar pranë saj t’ia paguaj  një pagë të 

rregullt për çdo fund vit, pasi që janë plotësuar  kushtet e parapara në nenin 29 paragrafi 2 të 

Udhëzimit Administrativ Nr.02/2018, i datës 14.11.2018, më saktësisht, vlerësimi i 

përformances për vitet 2018, 2019, 2020,  ka qenë pozitiv, e po ashtu ndaj të njëjtës nuk është 

shqiptuar asnjë masë disiplinore. 

 

Gjykata vendosi si në pikën I të dispozitivit të këtij aktgjykimi, pasi që në rastin konkret, 

kërkesëpadia e paditëses për këtë pjesë është qartazi e themeltë sepse nuk u kontestua gjendja 

faktike në njërën anë e në anën tjetër e paditura ka pasur për detyrim që paditëses si e punësuar 

pranë saj t’ia paguaj shpërblimin për një pagë të rregullt mujore për çdo fund vit, ku shuma e 

kompensimit u vërtetua nga provat që gjenden në shkresat e lëndës. 

 

Gjykata vendosi si në pikën II të dispozitivit të këtij aktgjykimi, ku refuzoi kërkesën për 

kompensimin e shujtës ditore, duke u bazuar në nenin 7 par 1 të LPK- ës “Palët kanë për 

detyrë të paraqesin të gjitha faktet mbi të cilat i mbështesin kërkesat e veta dhe të propozojnë 

prova me të cilat konstatohen faktet e tilla”, lidhur me nenin 29, paragrafi 1 të UA 02/18, që 

përcakton se “Paga bazë, shtesat për rrezikshmërinë në punë, puna jashtë orarit, gjatë festave, 

shujta ditore, veshmbathje (për zyrtarët policorë) dhe sigurim shëndetësor për personelin e 

Policisë duhet të jetë në përputhje me vendin e punës, gradën, kualifikimin dhe përvojën e 

punës, duke u mbështetur në Ligjin për Policinë, sistemin e pagave dhe shtesave në Polici”, në 

lidhje me nenin 47, paragrafi 4 të Ligjit për Policinë ku shprehimisht përcaktohet se “Pagat 

themelore dhe çdo shtesë e autorizuar përcaktohet dhe paguhet në përputhje me procedurat e 

përcaktuara në ligjin në fuqi dhe me aktet nënligjore”, prandaj në rastin konkret përcaktimi në 

aktet ligjore dhe nënligjore për shujta ditore duhet të jetë shprehimisht i përcaktuar që të mund 

të vie në shprehje zbatimi i kësaj dispozite, meqë nuk ekziston ky përcaktim në legjislacionin 

në fuqi, e as në aktet nënligjore, kjo dispozitë mbetet e karakterit deklarativ, ashtu që nuk mund 

të ketë fuqi detyruese për palët nënshkruese si dhe me asnjë provë konkrete nuk u vërtetua se  

shujta ditore për zyrtarët policor ka çmimin prej 2 eurosh.  

 

Për kamatën, gjykata vendosi në bazë të nenit 382 të LMD-së.  

 

Gjykata vendosi si në pikën III të dispozitivit të këtij aktgjykimi, bazuar në dispozitat ligjore 

nga neni 449, 452 dhe 463 të LPK-së, duke marrë parasysh suksesin e paditësit në këtë 

procedurë dhe kërkesën e specifikuar për këto shpenzime, kurse sa i përket lartësisë së 

shpenzimeve të procedurës u bazua në nr. tarifor 6 dhe 7 të Rregullorës për Tarifën e 

Avokatëve të Kosovës. 

 

Nga të lartëcekurat, bazuar në nenin 143, paragrafi 1 lidhur me nenin 398 të LPK-së, u vendos 

si në dispozitiv të këtij aktgjykimi. 

 

                         GJYKATA THEMELORE NË GJILAN 

         Departamenti i Përgjithshëm 

                                                   C.nr.567/22, më datë 09.11.2023 

 

                                                                                                                                    Gjyqtarja, 

                       Kaltrinë HALITI 

 

 

 

                            

UDHËZIM JURIDIK: Kundër këtij aktgjykimi, është e lejuar ankesa në Gjykatën Apelit të 

Kosovës në Prishtinë, në afatin prej 7 ditëve, pas ditës së pranimit. Ankesa, në kopje të 

mjaftueshme, dorëzohet përmes kësaj gjykate 

